
Skýrsla hverfisráðs Hríseyjar starfsárið 2022-2023 

 

Á aðalfundi hverfisráðs 24. maí 2022 voru kosnir í hverfisráð í leynilegri kosningu: Friðrik 

Ingimarsson, Ingólfur Sigfússon og Narfi Freyr Narfason sem aðalmenn og Aron Sigurbjörnsson, 

Ásrún Ýr Gestsdóttir og Kristinn Frímann Árnason sem varamenn. Á fyrsta fundi skipti ráðið 

með sér verkum og var ákveðið að Ingólfur yrði formaður. 

 

Sumarið 2022 lagði Tengir ehf. ljósleiðara í hús í eyjunni og voru þeir sem þess óskuðu komnir 

með ljósleiðaratengingu í byrjun september. Viðbrögðin voru góð meðal húseigenda enda um 

mikið framfaraskref er að ræða. 

 

Hverfisráð fundaði með starfsmönnum umhverfis- og mannvirkjasviðs Akureyrarbæjar varðandi 

ráðstöfun á fé í tengslum við nýframkvæmdir umhverfismála. Á síðasta sumari var meðal annars 

áfram unnið í grillhúsinu á hátíðarsvæðinu, uppsetning og frágangur á leiktækjum á 

hátíðarsvæðinu og þá fór hluti af framkvæmdafénu sem mótframlag í Háborðið vegna styrks úr 

Framkvæmdasjóði ferðamannastaða. 

 

Í október var hverfisráð Maríu Tryggva hjá Akureyrarbæ innan handar varðandi umsókn í 

Framkvæmdasjóð ferðamannastaða fyrir uppbyggingu á Rauðu gönguleiðinni. Afar ánægjulegt 

var að sú styrkumsókn hafi skilað styrk að upphæð 27 milljón kr. þegar tilkynnt var um úthlutun 

úr sjóðnum 14. apríl s.l.  

 

Sent bréf á raforkufyrirtæki varðandi uppsetningu á hleðslustöðvum fyrir rafbíla á bílastæðinu á 

Árskógssandi. Svör bárust frá Vistorku og Ísorku en málið strandar einna helst á því hver á að 

fjármagna stofnkostnað við slíkar hleðslustöðvar. 

 

Árið 2021 óskaði hverfisráð eftir því að lausum íbúða- og atvinnulóðum verði fjölgað og að 

frekara átak verði gert varðandi sölu á lóðum fyrir íbúðarhúsnæði. 75% afsláttur sem auglýstur 

var af gatnagerðargjöldum á lóðum í Hrísey og Grímsey árið 2019 var í gildi út árið 2021. 

Hverfisráðs óskaði eftir því að gatnagerðargjöld yrðu felld niður í stað afsláttar enda yrði það 

meira hvetjandi fyrir mögulega lóðakaupendur ásamt því að gera Hrísey betur samkeppnishæfa 

nærliggjandi byggðakjörnum þar sem gatnagerðargjöld hafa verið felld niður við þegar tilbúnar 

götur á Árskógssandi, Hauganesi, Dalvík og Svarfaðardal. Erindið var tekið fyrir á fundi 

skipulagsráðs 14. september 2022. Skipulagsráð féllst ekki á að fella niður gatnagerðargjöld en 

lagði til að 75% afsláttur verði framlengur til ársloka 2024 og það samþykkt í bæjarráði í 

kjölfarið. 

 

Hverfisráð fékk boð á málþing í Hríseyjarskóla um umhverfisvernd og plastnotkun í nóvember 

og sendu fulltrúa á þingið sem var áhugavert og vel unnið af nemendum og starfsfólki skólans.  

 



Fundað var með Andey ehf, rekstraraðilum Hríseyjarferjunnar, vegna útboðs Vegagerðarinnar á 

rekstri ferjunnar. Í bókun hverfisráðs um málið voru athugasemdir gerðar við útboðsgögnin sem 

gáfu til kynna talsverða fækkun á ferjuferðum og þannig skerðingu á þjónustu við íbúa og gesti 

Hríseyjar. Bókunin var send á þingmenn kjördæmisins og birt í fjölmiðlum. Niðurstaða útboðsins 

var kærð og framlengdi Vegagerðin samning við Andey ehf út árið 2023. Ljóst er að hverfisráð 

þarf áfram að beita sér fyrir hagsmunum íbúum Hríseyjar varðandi þjónustustig á ferjusiglingum. 

 

Hverfisráði barst erindi frá SSNE þar sem óskað er eftir upplýsingum um almenningssamgöngur 

á okkar svæði og hvernig hægt væri að auka notkun á strætó. Þar var m.a. tekið fram að helsta 

vandamál við áætlun strætó og tengingu við Hrísey og áætlun ferjunnar er að strætó gengur ekki 

niður á Árskógssand. Fleiri gætu notfært sér þjónustu strætó ef hann færi niður á ferjubryggjuna. 

 

Lagt var til að ráðstöfun á framkvæmdafé til nýframkvæmda umhverfismála árið 2023 færu í þau 

sömu verkefni og unnið var að á síðasta ári en kláruðust ekki. Göngurstígur yfir hátíðarsvæðið, 

fegrun á svæðinu milli Salthússins og Gallerí Perlu til að bæta aðkomu að eyjunni og 

áframhaldandi uppbygging á gönguleiðum, áningarstöðum og merkingum. 

 

Í apríl óskaði umhverfis- og mannvirkjasvið eftir áliti hverfisráðs varðandi staðsetningu á 

hundasvæði í Hrísey. Hverfisráð boðaði hundaeigendur og áhugafólk um málefnið á 

fund þar sem staðsetningar voru ræddar. Flestum hugnaðist að staðsetja hundasvæði 

norðan og ofan við Áhaldahúsið. Í ljósi niðurstöðu fundarins óskaði hverfisráð eftir að 

uppsetning hundagerðis á þessu svæði verði komið í ferli. 

 

Hverfisráð sendir ábendingar og óskir til bæjarráðs um það sem betur má fara sem afgreiðir þau 

og kemur áfram á viðeigandi svið bæjarins. Í sumum tilfellum erum við í beinum samskiptum 

við starfsfólk Akureyrarbæjar. Sumar ábendingar skila árangri, aðrar ekki. Sum málefni eru fljót 

afgreidd en önnur eru lengi í vinnslu. Þannig er það bara en við trúum því sem sagt er að 

þolinmæðin þrautir vinnur allar. Með jákvæðni og þrautseigju í farteskinu getum við komið 

ýmsum málefnum áleiðis, samfélaginu okkar hér í Hrísey til heilla. 

 

 

Hverfisráð, 24. apríl 2023 

Ingólfur Sigfússon, formaður 

Friðrik Ingimarsson 

Narfi Freyr Narfason 


